
Dit is ’n tyd van uiterste ver-
driet en daarom het ’n mode-
ontwerper van Gordonsbaai 
’n spesiale projek begin om 
ouers wat ’n baba verloor 
het, te help.

The Angel Gown Initiative
(Tagi) is in Junie deur Erik 
Elronde, ’n ontwerper wat 
trourokke maak, begin. 

’n Vriendin het hom in Ju-
nie gevra om ’n sogenaamde 
engelrokkie van haar trourok 
te maak.

Die engelrokkies is bedoel
vir babatjies wat nooit na hul 
aardse huis sal kan gaan nie, 
sê Elronde.

Gister was die fokus inter-
nasionaal op swangerskap en 
mense wat ’n baba verloor 
het.

“Die rokkies is geskenke 
aan die ouers wat ’n baba 
verloor het. 

“Dit is iets spesiaals waar-
in hulle hul baba na die hier-
namaals kan stuur.”

Trourokke word losgetor-
ring en die engelrokkies 
word met die hand gemaak, 
met dieselfde elegante afwer-
kings.

Dit word gratis aan hospi-
tale uitgedeel sodat dit aan 
gesinne wat ’n baba verloor 
het, gegee kan word.

Die afgelope vier maande 
het Elronde 61 trourokke ont-
vang en hiervan het hy 102 
engelrokkies gemaak. 

Die afgelope week het hy 
nóg 47 rokke van ’n anonie-
me skenker gekry.

Elke skenking word nou-
keurig geboekstaaf en sken-
kers word bedank.

Elronde sê in Brittanje, 
Amerika en selfs Australië is 

dit ’n baie algemene ding, 
maar nie in Suid-Afrika nie.

“Daar is duidelik ’n groot 
vraag na engelrokkies.

“Die inisiatief het nou ’n 
lewe van sy eie gekry,” sê El-
ronde.

Hy maak die rokkies in 
vier groottes – micro (0,6 kg 
tot 1,1 kg), tiny (0,9 kg – 
1,8 kg), preemie (1,3 kg – 
2,7 kg) en newborn (2,2 kg – 
3,6 kg).

Van die hospitale waar El-
ronde al engelrokkies gaan 
skenk het, is by die onder-
skeie MediClinic-hospitale op 
Vredendal, Paarl en Stellen-
bosch.

Mense wat belang stel om
betrokke te raak, kan Erik 
kontak deur ’n e-pos na TA-
GI@erikrhouse.com te stuur. 
Besoek ook sy Facebookblad 
by Erikr House. 

‘Engelrokke’ vir verlore babas

Erik  Elronde  sit  by  van  die  engelrokkies  wat  hy  reeds  gemaak  en 
geskenk  het.  Foto’s:  ERIK  ELRONDE

’n  Voorbeeld  van  ’n  engelrokkie 
wat  Elronde  gemaak  en 
weggegee  het. 

MIENKE KRUGER

Stamselle 
bied gesin 
dalk hoop
Weke se rehabilitasie lê voor
Seugnet  van  Zyl

Mienke Kruger, die agt 
maande oue baba wat in Au-
gustus aan ’n bottel melk ver-
stik het, gaan minstens 16 
weke in die rehabilitasiehos-
pitaal in Johannesburg moet 
deurbring.

Sy is twee weke gelede van-
af die Netcare Waterfall City-
hospitaal in Midrand na dié 
hospitaal oorgeplaas.

Mienke is ná die stikvoor-
val langer as ’n maand in die 
hospitaal in Midrand se 
waakeenheid behandel.

Sy het op 25 Augustus by 
’n dagmoeder op Mbombela 
(Nelspruit) aan ’n bottel melk 
verstik en is dieselfde dag 
per lugambulans na die hos-
pitaal in Midrand geneem.

Breinskanderings het ge-
toon dat sy erge breinskade 
opgedoen het omdat sy weens 
die verstikking sowat ’n half-
uur lank nie suurstof kon 
kry nie.

Mienke is nou weer soos ’n
pasgebore baba, hoewel sy 
voorheen kon sit, eet, self 
haar bottel kon vashou en uit 
haar magie kon lag.

Haar ouer sussies, Leané 
(3) en Zamoné (19 maande), 
het Saterdag saam met hul 
ouers, Verna en Ryno, vir 
haar in die hospitaal gaan 
kuier. Hulle mag nie vir haar 
in die hospitaal in Midrand 
gaan kuier het nie.

“Alhoewel sussie (Mienke)
baie omgekrap was, het Lea-
né en Zamoné haar steeds 
baie geniet en kon die drie 
sussies mekaar sien, hoor, 
vashou en baie liefde gee 
vandag,” lui Mienke se ma se 
jongste inskrywing op die 
Facebook-blad, Please Pray 
for Mienke.

In ’n vroeëre inskrywing 
het Verna geskryf dat Mienke 
“bietjie huilerig” is en twee 
keer “opgegooi” het, maar 
“ná ’n lekker bad” was sy 
weer rustig.

Verna sê nadat die familie
Donderdag met dokters en te-
rapeute in die hospitaal ver-
gader het, is hulle meegedeel 
dat sy minstens 16 weke se 
rehabilitasie nodig gaan hê.

“Dit mag dalk langer wees.
Tot dusver kon die terapeute 
nie veel doen nie omdat sy 
nog baie ongelukkig en huile-
rig was, maar hopelik van 
Maandag af kan dit net beter 
gaan.”

As deel van haar rehabili-
tasie het Mienke Dinsdag vir 
haar heel eerste waterterapie-
sessie gegaan. Haar ma sê sy 
was gaande daaroor.

Volgens Verna is dit nodig
om Mienke te kalmeer en 

haar spiere te laat ontspan 
terwyl ’n terapeut strekoefe-
ninge met haar in die water 
doen. Sy sê Mienke se oë sal 
Woensdag getoets word en 
die dokter sal Donderdag ’n 
stamseloorplanting met haar 
en Ryno bespreek. “Ons pro-
beer maar ons opsies oophou 
om te kyk waar ons Mienke 
kan help.”

Dokters het met die aan-
vanklike uitslae van die 
breinskanderings gesê dat sy 
waarskynlik nooit sal sien, 
loop of praat nie. Die ouers 
glo egter dat die Here hul 
jongste dogtertjie sal genees.

Ryno werk steeds op 
Mbombela terwyl Verna en 
hul ander dogters sedert die 
ongeluk op Delmas in Mpu-
malanga by haar ma bly om 
naby Mienke te wees. Ryno 
kom elke naweek vir hulle 
kuier.

Die  Krugergesin  is  weer  herenig.  Ryno  en  sy  vrou,  Verna,  saam 
met  hul  drie  dogtertjies  in  die  rehabilitasiehospitaal  in 
Johannesburg. Foto:  FACEBOOK


